
 

24. september 2020 

Inatsisartut Suleriaasianni § 37 imm. 1 naapertorlugu Naalakkersuisunut apeqqutit imaattut matumuuna 

saqqummiuppakka. 

Naalakkersuisunut apeqqut:  

 

1. Aalisarnermut, Piniarnermut Nunalerinermullu Naalakkersuisoq aasaanerani kujataani 
angalanerminut atatillugu Narsami aalisartunut naapitsinermini ilaatigut oqariartuuteqarsimavoq 
Kangerluarsuk aalisarfigineqarsinnaajunnaassasoq, Kangerluarsummi aatitassarsiorneq Tanbreezimit 
aallartinneqassagaluarpat.  Naalakkersuisup ersarinnerusumik nassuiaateqarsinnaappat ? 
 

2. Naalakkersuisut tassunga tunngasunik allanik saqqummiussassaqarpat ? 
 
(Inatsisartuni ilaasortaq Stine Egede, Inuit Ataqatigiit) 
 
 
Tunngavilersuut 
 
Kommune Kujallermi aaliartut, pingaartumik Narsami Qaqortumiillu aallaavillit piffissami kingullermi 

annertuumik ernumatinneqarput. Tassami Kangerluarsummi aatitassarsiortoqalerpat piffimmi tassani 

aalisarsinnaajunnaarnissaminnik ilisimatinneqarsimapput. Narsami umiatsiaararsortunit nunamut 

tulaattakkat 80 % Kangerluarsummi pisarineqartarput. Ilumoorsimassappat Kangerluarsummi siunissami 

aalisarsinnaajunnaaratarsinnaasut, tamanna annertuumik ilaqutariippaalussuarnut kingunerluttussaavoq. 

Taamaattumik paaserusuppara massakkumut killiffiusumi ilumoortumik oqaatigereerneqarsinnaanersoq 

kangerluk pineqartoq aalisarfigeqqusaajunnaassasoq, Kangerluarsummi (Killavaat Alannguani) 

aatitassarsiortoqalissagaluarpat. 

Ilumoorsimanngippammi aalisartunit pisariaqartinneqarpoq ersarissaaffigineqarnissaq, 

paatsoortoqarsimasinnaammammi. 

 

Apeqqutitta ullut suliffiusut qulit qaangiutsinnagit akineqarnissaat kissaatigaara. 


